
Ei historie om to informasjonssenter

Del 1 – Laksens hus

Nylig hadde eg eit par timar å slå ihel i Alta sentrum mens eg venta på bussen heim til 
Guovdageaidnu. Mens eg rusla rundt i det gigantiske bysenteret, også kalt City, snubla eg plutselig 
over ein plakatbukk som inviterte inn til å besøke Laksens Hus. Ja, tenkte eg. Altaelva er jo ei 
berømt lakseelv, som eg sjølv har vore med å kjempe mot utbygging av for ein del år sidan. Så no 
har altså denne lakseelva fått sitt eige hus, på linje med laksesentra i Tana og Namsen. Jo, dette 
måtte eg sjå på. 

Så leste eg vidare på plakaten: Det er en portal til Norges viktigste næring. Tja? Laksen er jo
viktig for Alta, og for mange det viktigaste i livet å få eit dyrekjøpt døgn i elva, samtidig som 
mange tener godt på salg av fiskekort og tenester for laksefiskarane. Men Norges viktigste næring? 
Så stormannsgal kan da ikkje altaværingane vere? Nei, dette måtte vere noko anna. Det dreidde seg 
altså ikkje om laks, no kalla villaks, men sjølvsagt om oppdrettslaks. Her er det snakk om langt 
større pengesummar, sjølv om påstanden om Norges viktigaste næring fortsatt kan synest noko 
overdrive. Og nedst i hjørnet på plakaten står det da også eit lite merke: SalMar. 

Kven er så SalMar? Det er ikkje bare Norges, men Verdas nest største oppdrettsselskap. 
Mowi (tidligere Marine Harvest) er enno større, men no skal vi halde oss til Salmar. Det har omlag 
3000 tilsette og hovudkontor på Frøya i Trøndelag. 

Så vi går opp trappa og inn til Laksens hus, der vi blir møtt av ei ung jente som ønskar 
velkommen. – Er Laksens hus om ekte laks eller om oppdrettslaks, spør vi, og får til svar at det er 
oppdrett det er snakk om. Noko forsøk på å tilbakevise min omtale av oppdrettslaksen som ikkje 
ekte gjør ho ikkje. I lokala er veggane mørke og dempa belysning og bodskapen kjem fram som kvit
tekst på mørkegrøn bakgrunn og ofte som skjermar som viser bilde og film. Det meste synest å vere
standard informasjon frå oppdrettsnæringa, trulig laga felles for SalMar sine 7 (!) laksesenter i 
Noreg. Noko er likevel tilpassa til Alta, med teikningar frå helleristingane og kart over Altaelva. I 
ein overstadig god skinnstol kan ein sette seg som om ein styrer eit oppdrettsanlegg over skjemar og
sjå kor moderne teknologien er. Foringa skjer automatisk for større anlegg og kan regulerast frå ein 
slik stol for fleire anlegg samtidig. Like automatisk er uttaket av slakteferdig laks. Ingen fiskar eller 
fiskebåtreiar vil kunne konkurrere med dette, verken med sjark og juksa eller med trål. 
Oppdrettsnæringa er i dag trulig den mest effektive måten for produksjon av mat til 
verdsmarknaden – og for generering av store overskot. Salmar har den siste tida hatt overskot på 
mellom 1 og 1,5 milliardar kr. – i kvartalet! Og hovudeigar Gustav Magnus Witzøe er blant dei aller
rikaste i landet med ein formue på rundt 30 milliardar kr. Desse tala fann vi ikkje på Laksens hus, 
dei måtte vi leite i andre kjelder. 

Det vi derimot fann på Laksens hus, var forteljinga om kor sunn oppdrettslaksen er og kor 
bærekraftig produksjonen er. "Hvorfor er laks trygg mat?" var ei overskrift. Ikkje om 
oppdrettslaksen virkelig er trygg. Vi får lese om "Rent hav", der oppdrettsfisken blir produsert, ikkje
om kva oppdrett og avfallet fra dette betyr for dei opprinnelige fiskebestandane i fjordane. Heller 
ikkje noko om rømte oppdrettslaks og kva dei betyr for lakseelvene våre. Verknadane av 
forproduksjonen er heller ikkje tema. Bare eitt problem med lakseoppdrettet er via plass i 
utstillinga, det er lakselusa, med ei orientering om kva som blir gjort for å bekjempe dette 
problemet. Tilsynelatande er problemet no under full kontroll – i alle fall hos SalMar.

Norsk oppdrettslaks, og utanlandsk produsert norskeigd oppdrettslaks blir eksportert til store
delar av verda. Av den enkle grunn at dei nemnde effektive produksjonsmetodane gjør at prisen til 
forbrukar blir så låg at oppdrettslaksen i store delar av verda blir eit billigare alternativ enn villfisk 
og kjøtt. Ein vegg i senteret er via til kjærleikserklæringar til norsk "laks" på ei rekke språk frå 
mange marknadar. J'adore le saumon Norvegienne. Ik hau van Noorse zalm. Mellom kinesisk og 
japansk finn vi eit språk eg kjenner meg godt igjen i: Lubię łososia Norweskiego. Gjennom til 
saman nokre års opphald i Polen har eg enno tilgode å høyre denne setninga der. Men eg har sett 
mye norsk oppdrettslaks i butikkane og på fiskemarknadane. Polen er da også eit av dei aller største 



marknadane for norsk oppdrettslaks. Og prisen har vore så vidt over halvparten av den laksen som 
er fiska i Austersjøen. Om dei på marknaden har austersjølaks (Bałtyckie), er det merka spesielt, og 
dei som har råd betaler det ekstra det kostar. Utafor Gdansk er det eit fiskerøykeri, der vi brukar å 
handle røyka aure, hyse, steinbit, uer og malle. Men mye av det dei sel er marknadsført som laks. Så
ein dag vi skulle handle, spurte kona: Den laksen, er han baltisk eller norsk? – Han er norsk, var 
svaret. – Da skal vi ikkje ha han. – Men han er heilt god, seier mannen bak disken. Basia peikar på 
meg, og seier: – On jest Norweg. On wie. Han er nordmann, han veit. Ferdig snakka. 

Tilbake til Laksens hus. Her er filmsal med reklamefilm der ein kan velje mellom tre språk, 
norsk, engelsk og samisk! Her er historia om den norske oppdrettsnæringa, samanlikning av 
næringsinnhaldet i oppdrettslaksen med andre matvarer og her er barneavdeling der ungane kan 
plassere orda for forskjellige delar av ein laks. Etter ein fotorunde i lokalet har eg fått nok. Ved døra
tar eg med meg nokre brosjyrer om kva SalMar har å by på. Dei tilbyr Gratis Guidet Båttur i 
sesongen Mai-Sep, der ein kan lære om bærekraftig lakseoppdrett, nyte det spektakulære 
fjordlandskapet og møte engasjerte guider og eksperter. Det får meg til å filosofere over kva ein 
engasjert guide og ein engasjert ekspert kan vere. Er dei virkelig overtydde og entusiastiske for 
denne næringa, eller er dei bare engasjert i den forstand at dei er tilsette og betalte av 
opprettsnæringa? Eg held ein knapp på det siste. 

Den neste brosjyra fortel om Salmon Centers. Eit kart viser plasseringa av SalMar sine 
senter i Alta, Senja, Rørvik, Stoksund, Trondheim, Smøla og Molde. Kartet er nok laga ved 
hovudkontoret på Frøya og sentera i Møre og Trøndelag har dei plassert rett. Men kor er Alta? I 
følge kartet ligg Alta i botnen av Porsangerfjorden! Betre kan ein ikkje få illustrert at heile 
oppdrettsnæringa og informasjons- eller propagandasentra er fjernstyrte sørfrå av folk utan 
lokalkunnskap om områda der dei tener milliardar på at vill-laks og anna vill-fisk no blir fortrengt 
av oppdrettsanlegg. 

Og om du etter dette vil vite meir om denne næringa, tilrår eg deg å lese boka Den nye 
fisken (Simen Sætre og Kjetil Østli, Spartacus 2021). Så har du litt motførestillingar. Og etterpå kan 
du besøke Laksens hus eller eit anna av SalMar sine Salmon Centers.

Eg lova å skrive også om eit anna senter til samanlikning. Men det blir i del 2, og den er 
ikkje skrive enno. Men det kjem.       

Del 2 
Noregs kanskje mest allsidige besøkssenter – og det fattigaste

Eg varsla for nokre dagar sidan at eg ville skrive om eit anna besøkssenter. Det har tatt litt tid, 
nettopp fordi eg har vore opptatt på dette senteret. Her er eg nemlig litt inhabil, etter som eg har 
vore med på arbeidet med å bygge senteret i vel eit tiår.

Det har namnet Váimmus – senter for natur, kultur og verdsarv – eller luonddu-, kultuvrra- 
ja máilmmiárbeguovddáš, som det heiter på hovudspråket her. Váimmus er ikkje eit laksesenter. Det
er i dag minst 5 villakssenter og 33 fjøslakssenter i Noreg. Det er i grunnen nok. Til samanlikning er
det ingen – 0 – senter for nokre andre fiskeslag i ferskvatn, sjølv om det ein gong visstnok var snakk
om å lage eit gjeddesenter i Hallingdal. 

Senteret vårt ligg like ved ei lakseelv. Bare at laksen stoppar ved kraftverket nesten 10 mil 
lenger nord, og omtrent der stoppa han også før den berykta kraftutbygginga. Det seiast, utan at eg 
har funne skriftlige prov på det, at da NVE ville ha Guovdageaidnu kommune med på at elva skulle 
utbyggast, kom dei med tilbod om å bygge laksetrapp, så laksen kunne fortsette innover vidda. Det 
seiast, fortsatt utan at eg har funne kjeldene, at kommunen sa nei, vi vil ikkje ha noko laks. I dag er 
vi glade for det. Hadde vi fått laksen hit opp, måtte vi stå i kø for å kanskje få eit av dei omtalte 
dyrekjøpte fiskedøgna, og elles risikere både beslag og kraftig bot om vi kom i nærleiken av elva 
med noko som såg ut til å likne på ein fiskereiskap. Så lenge vi slapp unna laksen, får vi fiske 
aldeles fritt i elva, og trekke opp både sik, abbor, gjedde og ein sjeldan gong ein aure eller ein lake. 
Lenger ned i elva kan ein og få gode fangstar av harr. Ikkje bare kan vi gjøre dette med kastesluk 
eller flue, vi som bur her kan og bruke garn eller not. I tusener av år har folk på Finnmarksvidda 



brukt ei mengde forskjellige reiskapar for å fange dei nemnde fiskeslaga, og den som vi ikkje har i 
elva, men i mange vatn og bekkar, røya. Derfor er Váimmus blant anna eit ferskvassfiskesenter. Vi 
har stilt ut fiskereiskapar som fiskestenger for isfiske og kastesluk, not, garn, teine, gjeddesaks og 
eldre og nyare variantar av noko rart som på samisk kallast čulgu, på norsk iskatt, som er brukt til å 
føre fram garn under isen. Nokre av fiskemetodane viser vi bare på bilde, da storrusa tar for mye 
plass å stille ut og er i tillegg litt for dyr å kjøpe inn til utstillinga. Vi har heller bilde og film av 
henne, i vatnet og på land. På nettsida til senteret kan ein i tillegg til fiskemetodane lese om 
fisketradisjonar, fiskereglar og behandling av fisken fram til ferdige middagsrettar. Ikkje minst viser
vi at alle våre sju fiskeslag er kjempegod mat, fullt på linje med vill-laksen og himmelvidt over 
fjøslaksen med sine 33 propagandasenter. Senteret har ein elvebåt som er til utleige og tilbyr kurs i 
fiske og fiskebehandling. 

For laks er det laksen i fangenskap som har fleire senter enn den som svømmer fritt. For 
reinen er det omvendt. Vi har to villreinsenter for 20.000 villrein, men ingen tamreinsenter for 
Noregs 200.000 tamrein. Váimmus må altså også vere eit tamreinsenter, eller rettare eit 
reindriftssenter. Dette er for tida under utbygging, men så langt har vi ein del bilde med glimt frå 
reindrifta før og no, plakatar om reinen og utstyr for denne, ei bildeutstilling om kvinner i reindrifta 
og ei om reindriftsfolk sine mattradisjonar, kart og plakatar om trugsmåla som naturinngrep utgjør i 
reindrifta, ein stor kalender med bilde av kva gjøremål reindrifta har kvar månad i året, og ein del 
eldre utstyr for reindrift, som pulk, slede, seletøy m.m. Også i andre avdelingar kjem reindrifta 
indirekte fram, som produksjon av sennagras for skallar og kommagar, konfliktar om 
mineralutvinning og ikkje minst joikar med tilknyting til rein og reindriftsutøvarar. Her gjenstår 
enno ein del arbeid og utstillingsplass før dette kan kallast eit verkeleg reindriftssenter, men vi er på
god veg. 

I Noreg er det 41 nasjonalparkar og 22 av dei er i samiske bruksområde. Likevel har vi 16 
autoriserte norske nasjonalparksenter – og ingen samiske. Váimmus er på veg til å bli eit 
nasjonalparksenter – utan autorisasjon og utan statsstøtte. Det viser landskap, planteliv og dyreliv i 
Anárjohka nasjonalpark, samtidig som det viser korleis området har vore og er brukt gjennom 
tusener av år, og slett ikkje er den "urørt naturen" det blir framstilt som.

Finnmarksvidda har lenge vore av interesse for mineralleiting. Her, i område som no delvis 
er sett under vatn, blei det tatt ut asbest for keramikkproduksjon for opptil fleire tusen år sidan. 
Seinare er her med større og mindre hell leita etter ei rekke mineral. Mest kjent er utvinning av 
koppar og gull, med større gullutvinning på få år enn resten av landet til saman gjennom alle tider. 
Men det har også vore leita etter nikkel, jern, uran, scandium og beryllium for å nemne nokre. 
Utvinning og leiting har sett store spor i terrenget. Heile fire plassar på vidda har det vore gjort 
inngrep for å ta ut ein spesielt grøn naturstein som elles ikkje finst maken til. Her er ei geologisk 
historie som markerer seg på landsplan på fleire område, med ein av Noregs aller eldste bergarter, 
med ein heilt spesiell bergart som har fått navnet Kautokeinokonglomeratet, og med geologiske 
formasjonar som har status som norsk geologiarv. Til saman gjør dette at Váimmus og må vere eit 
geologisenter, som viser mineral og bergartar frå vidda og elles i Finnmark, som forklarer den 
geologiske utviklinga og som viser mineralutvinning på godt og vondt. Váimmus er faktisk det 
næraste ein kjem til eit geologisenter i Noreg nord for Trondheim.

Váimmus er også eit plante- og soppsenter. Her viser vi lokale tradisjonar av bruk av planter 
som sennagras og luktegras/háisuoidni, samisk og anna bruk av planter til te, mat og medisin, samt 
sopp til bruk og åtvaring. Dette har stor plass både på utstilling og nettsider, og det er også årlige 
kurs om planter og sopp.  

Váimmus omfattar også eit joikesenter, med ein joikedusj der ein kan velje mellom mange 
hundre joikar. Dette senteret har også mye større ambisjonar, bl.a. å få joik inn på UNESCO si liste 
over immateriell verdsarv. 

Váimmus skulle ha vore eit verdsarvssenter, men verdsarven Struves meridianbue har 
dessverre Hammerfest kommune kapra, trass i at ein mye større del av verdsarven er i 
Guovdageaidnu og at det opprinnelig skulle vore ei delt løysing. Vi har likevel ikkje gitt opp, men 
ønsker å vise denne verdsarven, i første omgang på nettsida, og etter kvart i utstillinga. Høgare 



prioritert i dag er nordlysforskaren Sophus Tromholt sine bilde frå Finnmark, og særlig frå 
Guovdageaidnu, som er innført på lista over Verdas dokumentarv. Ei utstilling av desse bilda og 
historia bak dei skal vere klar i løpet av vinteren.     

 Váimmus er ikke det planlagte dokumentasjonssenteret om Altakampen. Det skal etter 
planen byggast i Máze, 6 mil nordover, men vi har likevel ein stor dokumentasjon på nettsida og 
utstilling med bilde, avisutklipp og bøker frå kampen.

Váimmus er eit samisk senter, i den forstand at utgangspunktet er samiske tradisjonar, kultur
og språk. Samisk er hovudspråket i arbeidet med senteret og det aller meste av nettsider og 
utstillingar er både på samisk og norsk, dels også på engelsk. Det innebærer ein del språkarbeid. På 
mange område er det ikkje lett å finne samiske ord, på andre sida kan det vere vanskelig å finne 
norske og engelske ord for samiske uttrykk. Blant deltakarane i senteret er folk som har samla 
samiske artsnamn for Artsdatabanken og senteret bidrar også med språkutvikling innafor fag som 
geologi. Vi har også til gjennomsyn og utlån fleire hundre bøker om samisk kultur og historie. Alle 
som er tilsette eller tillitsvalde ved senteret snakkar og skriv samisk (som første- eller andrespråk).  

Så langt er det vel og bra. Heilt til vi ser på økonomien i dette. Trass i at her er nedlagt mye 
ubetalt arbeid og vi har fått mange gåver til utstillingane, seier det seg sjølv at ein ikkje driv eit så 
allsidig senter utan pengar. Det er heller ingen liknande senter som klarer å drive på 
medlemskontingent, inngangspengar og frivillige bidrag. Med unnatak av dei nemnde laksesentra, 
som er sett som lønnsomme investeringar av den søkkrike oppdrettsnæringa, er alt av informasjons-
og besøkssentra drive med faste tilskot og dels eigardelar frå kommune, fylke og stat, og for 
samiske institusjonar gjerne frå Sametinget. Váimmus har ingen av delane. Ingen rik onkel, ingen 
offentlige driftsmidler. Det vi har klart å få, er tilskot frå regionale og samiske organ til tidsavgrensa
prosjekt. Vi er no inne i siste moglege prosjektåret. Da skal sentret vere fullt etablert og vere ope for
publikum 6-7 dagar for veka. Det er ikkje så lett å samanlikne, men nokolunde samanliknbare 
senter, målt i faglig breidde og utstillingsareal, har gjerne 5-30 årsverk, dei fleste som fast tilsette. 
Vi har i år rundt 1 årsverk, fordelt på ein handfull folk, og alt saman er midlertidig tilsetting så lenge
prosjekta varar. For vi må stadig finne på og søke om nye prosjekt, for det er det einaste vi kan få 
pengar til. Vi har vel snart tiårs-jubileum for dei første avslaga frå sentrale styresmakter, som har 
avslått absolutt alt av søknadar inntil vi i år klarte å få 100.000 frå kulturrådet til dokumentasjon av 
samisk naturbruk.                                                                                                     

Kvifor kan ikkje eit slikt allsidig senter få støtte? Er det nettopp fordi det er allsidig, og alle 
støtteordningane bygger på spesialisering? Er det fordi det er samisk? (Ja, det er eit heilt reelt og 
ærlig spørsmål, sjølv etter Sannings- og forsoningskommisjonen). Er det fordi det ikkje ligg i ein 
by? Er det fordi vi driv økologisk og bærekraftig med gjenbruk? 
Slik kan ein fortsette å spekulere, men det skal eg ikkje gjøre da det ville bli ein heilt eigen artikkel. 
Det ville det også bli om eg byrja å samanlikne med andre gode og dårligare formål som staten gir 
pengar til. I denne omgang skal eg bare nøye meg med å slå fast at om du vil sjå utstillingane våre, 
og gjerne støtte oss litt, bør du skunde seg mens dei enno står. For om vi ikkje løyser dei 
økonomiske utfordringane, er det snart for seint. Da blir det mange lass med utstillingsmateriell til 
næraste søppelplass i løpet av vinteren eller våren ein gong. Og draumen om senteret for natur, 
kultur og verdsarv går inn i historia. Men dei 38 laksesentra vil nok leve vidare.   


